
Efni: Akstursþjónusta 

Forsaga:  

Akstursþjónusta fatlaðs fólks er lögbundin þjónusta. Sameiginlegar reglur um akstursþjónustu 

fatlaðs fólks á höfuðborgarsvæðinu byggja á lögum um félagsþjónustu sveitarfélaga, nr. 

40/1991 og lögum um þjónustu við fatlað fólk með langvarandi stuðningsþarfir, nr. 38/2018. 

Markmið sameiginlegra reglna um akstursþjónustu fatlaðs fólks á höfuðborgarsvæðinu er að 

fatlað fólk eigi kost á akstursþjónustu sem miðar að því að það geti farið allra sinna ferða með 

þeim hætti sem það kýs og á þeim tíma sem það velur gegn viðráðanlegu gjaldi, sbr. 29. gr. 

laga um félagsþjónustu sveitarfélaga nr.40/1991. Samkvæmt lögum um félagsþjónustu 

sveitarfélaga er það markmið með akstursþjónustu fatlaðs fólks að gera þeim sem ekki geta 

nýtt sér almenningsfarartæki vegna fötlunar kleift að stunda atvinnu, nám og njóta tómstunda, 

ásamt því að veita fötluðu fólki akstursþjónustu vegna aksturs á þjónustustofnanir og vegna 

annarrar þjónustu samkvæmt lögum nr. 38/2018 um þjónustu við fatlað fólk með langvarandi 

stuðningsþarfir. 

Akstursþjónusta aldraðra er ekki lögbundin þjónusta en hefur verið veitt til lengri tíma í 

Reykjavík. Reglur um akstursþjónustu aldraðra hafa stoð í X. kafla laga um félagsþjónustu 

sveitarfélaga nr. 40/1991 sem varðar þjónustu við aldraða og kveður á um útfærslu á þjónustu 

sem sveitarfélögum er heimilt að veita. Gildandi reglur um akstursþjónustu aldraðra voru 

samþykktar á fundi velferðarráðs þann 15. mars 2018 og á fundi borgarráðs þann 22. mars 

2018. Markmið með akstursþjónustu aldraðra er að gera öldruðum einstaklingum í Reykjavík 

kleift að búa lengur heima. 

Fjögur sveitarfélög á höfuðborgarsvæðinu standa sameiginlega að akstursþjónustunni, 

Reykjavík, Garðabær, Mosfellsbær og Seltjarnarnes en Strætó bs. undir formerkjum 

fyrirtækisins Pant annast framkvæmd þjónustunnar og rekstur, m.a. með rekstri þjónustuvers 

og utanumhaldi um skipulag þjónustunnar.   

Sameiginlegar reglur um akstursþjónustu fatlaðs fólks á höfuðborgarsvæðinu voru samþykktar 

á fundi velferðarráðs þann 12. febrúar 2020 og á fundi borgarráðs þann 20. febrúar 2020. 

Reglurnar tóku gildi 1. júlí 2020.  Helstu nýmæli frá fyrri reglum Reykjavíkurborgar sem fram 

koma í sameiginlegum reglum og þjónustulýsingu með þeim eru eftirfarandi: 

• Notandi greiðir lægra verð fyrir ferðir sem eru pantaðar fram í tímann.  

• Pöntunartími þjónustuvers er styttur til kl. 16:00 á virkum dögum, var áður til kl. 18:00.  

• Aksturstími er styttur til miðnættis, þ.e. til kl. 24:00 í stað kl. 1:00. Á föstudags- og 
laugardagskvöldum er ekið áfram til kl. 1:00.  

• Aksturstími á stórhátíðardögum er lengdur til kl. 22:00, var áður til kl. 17:00.  



 

• Heimilt er að nýta akstursþjónustu þó viðkomandi njóti styrks til reksturs bifreiðar frá 
Tryggingastofnun.  

• Myndavélar eru í öllum sérútbúnum bílum og verður slíkum bílum fjölgað úr 30 í 45.  

• Notkun leigubíla er aukin úr 10% í 30% ferða.  

• Í stað samráðshóps félagsmálastjóra er skipuð sérstök stjórn akstursþjónustu. 

• Unnið að því að efla notendur til aukins sjálfstæðis og frekari virkni í notkun 
almenningssamgangna samhliða akstursþjónustu.      

 

Staðan í dag 

Framkvæmdar eru þjónustukannanir í akstursþjónustunni og unnt er að skoða 
niðurstöðu  þjónustukönnunar sem gerð var síðastliðið ár á heimasíðu Pant https://pant.is/wp-
content/uploads/2022/05/THjonustukonnun-Pant-2022.pdf. Niðurstöður þjónustukönnunar 
2022 sýna meðal annars að meirihluti notenda er ánægður með þjónustuna. Í dag er 
meðalbiðtími í símaveri Pants um 1 mínúta og 30 sekúndur.  Samkvæmt þjónustukönnun 2022 
eru 77,5% notenda Pant ánægðir með hvernig Pant gætir að öryggi farþega sinna og 6,8% 
óánægðir. Ánægja hefur aukist eftir breytingarnar 2020 en í þjónustukönnun 2018 voru 49,2% 
ánægð með þjónustuna en árið 2022 er 72,5% notenda ánægðir með þjónustuna. Nú er verið 

að gera nýja þjónustukönnun og gert ráð fyrir að niðurstöður hennar liggi fyrir í maí . 

Allir notendur akstursþjónustunnar, þ.e. bæði aldraðir og fatlað fólk, njóta þjónustu sem er 

sérhæfð. Notendur eru sóttir og keyrðir heim að dyrum, geta pantað þjónustuna þegar þeim 

hentar, sérútbúnir bílar eru nýttir, auk þjónustu leigubíla og fleira. Kostnaður vegna 

þjónustunnar er því meiri heldur en fyrir aðrar almenningssamgöngur. 

 
Á heimasíðu akstursþjónustunnar pant.is er hægt að skoða upplýsingar um akstursþjónustuna 
þar með talið upplýsingar um fjölda ferða, kostnað, fjölda notenda eftir árum 
ofl.  https://pant.is/um-pant/tolfraedi/. Í akstursþjónustu eldri borgara var fjöldi notenda 697 á 
árinu 2022. Á árunum 2014-2022 hefur fjöldi notenda aukist um 9% og fjöldi ferða um 16%.  Í 
akstursþjónustu fatlaðs fólks var fjöldi notenda 963 á árinu 2022. Á árunum 2014-2022 hefur 
fjöldi notenda aukist um 4% og fjöldi ferða um 12%. Á sama tímabili hefur íbúum Reykjavíkur 
fjölgað um 15% og ef aldurshópurinn 67 ára og eldri er tekin út má sjá að fjölgun í þeim hópi 
nemur 23%.  

Starfandi er þjónustuhópur hjá Pant þar sem fulltrúar Pant, Öryrkjabandalagsins/Sjálfsbjargar, 
Hópbíla og velferðarsviðs Reykjavíkurborgar fara yfir málefni er varða þjónustuna.       

Unnið hefur verið að því að einfalda alla vinnslu vegna umsókna um akstursþjónustu og tryggja 
betra aðgengi. Vinnsla umsókna um akstursþjónustu fyrir fatlað fólk, fötluð börn og eldra fólk 
varð miðlæg hjá Rafrænni miðstöð (RM) þann 13.október 2022. Þetta á við um hvort sem 
umsóknir berast rafrænt í gegnum Mínar síður eða á miðstöð. Áður hafði RM tekið við öðru 
samþykki umsókna um akstursþjónustu. Einn ráðgjafi og tveir þjónustufulltrúar hafa sérhæft 
sig í vinnslu umsókna hjá RM og svörun erinda sem berast í pósthólfið akstur@reykjavik.is auk 
2. stigs þjónustu í síma tengt umsóknum.   

Starfsfólk Rafrænnar miðstöðvar vinnur í dag að útgáfu á nýju kerfi fyrir akstur í samvinnu við 
ÞON og er sú vinna komin vel á veg. Samhliða þeirri vinnu hefur verið farið yfir öll svarbréf og 
tölvupósta sem eru sendir á umsækjendur til að samræma vinnubrögð tengt umsóknum um 
akstursþjónustu.   

Sett hefur verið upp ný síða um akstursþjónustu fyrir fötluð börn á vef Reykjavíkurborgar auk 
þess að bætt var við rafrænni umsókn fyrir fötluð börn. Umsóknir fyrir fatlað fólk eru nú í auknu 
mæli samþykktar í 2 ár í stað 1 árs eins og áður var gert.  

 

 

Fylgiskjöl:  

 

1. Sameiginlegar reglur fyrir akstursþjónustu fatlaðs fólks á höfuðborgarsvæðinu 
2. Þjónustulýsing fyrir sameiginlega akstursþjónustu fatlaðs fólks á höfuðborgarsvæðinu  
3. Reglur Reykjavíkurborgar um akstursþjónustu aldraðra  
4. Samkomulag sveitarfélaganna    

 

 

 


